
Nuna tamakkerlugu Aasianni inuussutissarsiornermik 

ilinniarfiliortoqassappat pitsaaqutaanik ajoqutaanillu nassuiaammik 

UPA2023-imi saqqummiusseqqullugit Naalakkersuisut 

peqquneqarnissaannik Inatsisartut aalajangiiffigisassaatut 

siunnersuut. Naalakkersuisut nalunaarusiornerminni ilinniartitaanerup 

iluani inuussutissarsiornermik ilinniarfimmik nutaaliorfiusumik 

nutaamik sanasoqarnissaanut pisariaqartitsisoqarnera 

eqqarsaatigissavaat. 

(Inatsisartunut ilaasortaq Kristian Jeremiassen, Inuit Ataqatigiit) 

Inuussutissarsiutinik ilinniarfimmik nutaaliorfiusumik nipilersornermillu 

ilinniarfimmik pilersitsisoqarnissaanik Kristian Jeremiassenip Inuit 

Ataqatigiinneersup siunnersuutai Naalakkersuisunit taama 

taperserneqarluartigimmata Inuit Ataqatigiinni nuannaarutigaarput.  

Nipilersornermik ilinniarfimmik pilersitsinissamik kommuninik oqaloqateqarnerit 

aallartereersimammata iluarisimaarparput, tassami inuusuttuaqqat inuusuttullu 

nipilersornermik piginnaanilippassuit nunatsinnit 

suminngaanneeraluartulluunniit taama periarfissaqalernissaat 

kissaatigeqigatsigu. 

Inuussutissarsiutinik ilinniarfimmik nutaaliorfiusussamik Kristian Jeremiassenip 

siunnersuutaanut Naalakkersuisut naaperiaanerat aamma 

nuannaarutigeqaarput. Inuusuttuaqqat inuusuttullu atuarfik qimareerlugu 

suliamik ilinniagaqarsimanngitsut allaallu suliffeqanngitsut toraaqqissaarlugit 

iliuuseqarnissaq pisariaqavissoq inimi maani isersimasugut tamatta 



 
nalunngilarput, taamaattumik Naalakkersuisut iliuuseqaqqullugit 

peqquneqarnissaannik siunnersuut manna aallartissutissatut 

naleqqulluinnartutut isigaarput.  

Inuussutissarsiutit pioreersut iluanni tunngaviusumik ilinniagassanik 

ilinniarfimmik pilersitsinissamik periarfissaq Naalakkersuisunit tikkuarneqartoq 

ilassilluarparput, taannaannaanngitsorli aamma inuussutissarsiutinik avammut 

niuerutaasinnaasunik ineriartortitsiffiusumik ilinniarfeqalersinnaaneranik 

isumalioqatigiissitsisoqarnissaa isumaqatigaarput. 

Naalakkersuisut allannguutissatut siunnersuumminni ilinniarfimmik 

inuussutissarsiutinik nutaaliorfiusumik pilersitsisoqarnissaanik nassuiaammik 

ukiup aappaa qeqqa qaangiuppat, tassa 2023-mi upernaakkut, 

ataatsimiinnermut naammassisaqarniarlutik innersuussipput. 

Siunnersuut ilinniartitaanermut ataatsimiititaliamut innersuukkusupparput 

kissaatigalugu inatsisartunut nassuiaat ajornanngippat suli siusinnerusukkut 

naammassineqassasoq, kiisalu eqqarsaatigineqaqqullugu nuna tamakkerlugu 

ilinniarfiusinnaasumik pilersitsinissamik periarfissarsiornermi Avannaa Tunulu 

immikkut isiginiarneqassasut.  

Kisitsisinik nalunaarsuinerit amerlasuut takutippaat ilinniarsimassutsikkut 

angutit arnallu naligiinngitsut. Kisitsisit takusakka kingulliit naapertorlugit arnat 

45 procentii tunngaviusumik ilinniagaqarsimapput, angutit 40 procentii, tassa 

quliugaangata sisamaannaat tunngaviusumik ilinniagaqarsimasartut. Pissutsit 

taamaannerat allanngortinniarsinnaavarput ilinniarfinnik nukappiaqqanut 

pilerinarnerusunik pilersitsinikkut, taamaaliorsinnaavugullu Kristian 

Jeremiassenip siunnersuutaa aallartiffigalugu. 


